8.  INFORMAZZJONI DWAR IS-SISTEMA NAZZJONALI TA’ L-EDUKAZZJONI GĦOLJA

L-edukazzjoni għolja f’Malta hija rregolata mill-Att dwar l-Edukazzjoni ta’ l-1998 u taqa’ taħt ir-responsabbiltà tal-Ministeru ta’ l-Edukazzjoni.

L-istudenti jgħaddu għall-istituzzjonijiet ta’ edukazzjoni għolja wara tlettax-il sena ta’ edukazzjoni, li jinqasmu f’ħames snin ta’ edukazzjoni primarja obbligatorja, sitt snin ta’ edukazzjoni sekondarja obbligatorja u sentejn ta’ edukazzjoni post-sekondarja.  Jekk ikollhom il-kwalifiki meħtieġa, l-istudenti jistgħu jidħlu l-Università ta’ Malta (li toffri programmi f’dawn il-livelli: Baċċellerat, Maġisteru u Dottorat), il-Kulleġġ Malti ta’ l-Arti, Xjenza u Teknoloġija (li joffri korsijiet fil-livelli ICESD 3 u 4 u li huma komparabbli għal-livelli stabbiliti mid-Deċiżjoni tal-Kunsill ta’ l-Unjoni Ewropea 85/385/EEC), u l-Istitut ta’ l-Istudji Turistiċi (li joffri korsijiet sal-livell ta’ diploma ta’ l-ewwel ċiklu).  L-istituzzjonijiet kollha huma finanzjati kważi kompletament mill-Gvern ta’ Malta.  

L-Università ta’ Malta

L-Università ta’ Malta taf l-oriġini tagħha mit-twaqqif tal-Collegium Melitense fl-1592, li ngħata l-istatus ta’ università mill-Granmastru tal-Kavallieri Ospitalieri ta’ l-Ordni ta’ San Ġwann fl-1769.  Hija għandha l-poter bil-liġi li tagħti gradi u diplomi u m’għandhiex bżonn akkreditazzjoni minn ebda  korp ieħor.  L-Università taħtar l-istaff akkademiku u amministrattiv tagħha kif ukoll taċċetta studenti fil-korsijiet li toffri skond ir-rekwiżiti għad-dħul li jkunu ppubblikati minn qabel.  Il-livelli akkademiċi huma stabbiliti u mħarsa mill-istituzzjoni nnifisha permezz ta’ metodi interni ta’ ħarsien tal-kwalità, li jirrikejdu wkoll il-parteċipazzjoni ta’ eżaminaturi minn istituzzjonijiet barranin.

Il-programmi kollha ta’ studju huma mibnija fuq is-sistema modulari, l-uniċi eċċezzjonijiet huma ż-żewġ korsijiet li jwasslu għall-gradi ta’ l-ewwel ċiklu fil-Mediċina u l-Kirurġija u fil-Kirurġija Dentali li jitmexxew fuq it-tifsila tradizzjonali ta’ ħames snin studju.  

Għal kull sena ta’ studju fuq bażi full-time jingħataw 60 credit.  Il-moduli huma mgħallma f’livelli differenti, li jibdew mill-livell 1 għall-korsijiet sa l-ewwel grad u li jwasslu sal-livell 5 għall-programmi ta’ Maġisteru.  Il-gradi ta’ l-ewwel ċiklu jieħdu minn tlieta sa erba’ snin ta’ studju fuq bażi full-time. Id-diplomi taċ-‘ċiklu qasir’ jieħdu minn sena sa sena u nofs.  Il-kwalifiki tat-tieni ċiklu jinkludu programmi li jwasslu għal ċertifikati ta’ wara l-ewwel grad, għad-diplomi ta’ wara l-ewwel grad, u għall-gradi ta’ Maġisteru, dawn ikopru bejn is-60 u l-120 credit ECTS, bin-norma tkun ta’ 90 credit ECTS.  L-Università toffri wkoll gradi għad-dottorat ta’ riċerka tat-tielet ċiklu li jirrikjedu tliet snin ta’ studju fuq bazi full-time.  L-Università ta’ Malta għandha provvedimenti li jirregolaw l-għoti ta’ gradi flimkien ma’ universitajiet barranin.  F’dawn il-każijiet, il-programmi jiġu stabbiliti u l-gradi jingħataw skond il-ftehim milħuq ma’ l-universitajiet partikolari.

Il-kwalifiki meħtieġa għad-dħul fil-korsijiet ta’ l-ewwel ċiklu huma ċ-Ċertifikat għall-Eżami tal-Matrikola (li jkopri żewġ suġġetti fil-Livell Avvanzat u erba’ suġġetti fil-Livell Intermedju) u tliet suġġetti fil-Livell ta’ l-Edukazzjoni Sekondarja.  Xi programmi jistgħu jeħtieġu ċertifikati speċifiċi f’suġġetti partikolari fil-livelli indikati.  Id-dħul fil-programmi ta’ wara l-ewwel grad isir permezz ta’ kwalifika ta’ l-ewwel ċiklu, filwaqt li d-dħul għal programmi għad-dottorat ta’ riċerka huwa permezz ta’ kwalifika tat-tieni ċiklu.

